
ABSTRAKTI 

 

Në situata urgjente publiku rrit kërkesën për informata, kërkon këshilla shëndetësore dhe njohje 

për vetëmbrojtjeje. Tani institucionet publike kanë mundësi të shumta për t’i përçuar mesazhet te 

qytetarët. Përveç medieve tradicionale, tani rol të madh luajnë edhe mediat online, rrjetet sociale. 

Përdorimi i tyre përçon mesazh më shpejt. Ndjekja e strategjive dhe manualeve të komunikimit 

rrit efektin duke ruajtur besueshmërinë. 

Pandemia Covid-19 ka prekur tërë botën. Në Kosovë rasti i parë është regjistruar në mars të vitit 

2020. Ndër hapat më të rëndësishëm, në këtë rast jetik për popullin, është menaxhimi i situatës me 

shumë të panjohura. Një pjesë të rëndësishme luan komunikimi i rrezikut që përfshin gamën e 

kapaciteteve të komunikimit që kërkohen, punonjës të përgatitur, plane, strategji, procedura, të 

cilat paraqesin gatishmëri për reagim dhe rikuperim të një ngjarjeje të rëndë shëndetësore publike. 

Komunikimi i rrezikut mban nën kontroll masat apo tenton t’i drejtojë sjelljet e njerëzve varësisht 

nga rekomandimet që jepen mbi rrezikun e caktuar. 

 

 

 

 

Fjalët kyçe: Komunikim, rrezik, Covid-19, pandemi, shëndet, besueshmëri. 

ABSTRACT 

 

In urgent situations the public increases the demand for information, seeks health advice and 

familiarity with the actions I need to take for self-defence. Now public institutions have many 

opportunities to convey messages to citizens. In addition to traditional media now there are also 

online media, social networks, their good use conveys a message faster. Following communication 

strategies and manuals is vital to achieving effect while maintaining reliability.  

Covid-19 is known as the pandemic which has affected the entire world. In Kosovo the first case 

was registered in March 2020. Among the most important steps, in this vital case for the people is 

the management of the situation with many unknowns. An important part plays risk 

communication which includes the wide range of communication capacities required, trained 

employees, plans, strategies, procedures, which represent readiness to react and recover from a 

serious public health event. Risk communication controls, the measures or tends to direct people's 

behaviours depending on the recommendations given on the particular risk. 

 

 

 

 

 

 

 

 

 

Keywords: Communication, risk, Covid-19, pandemic, health, reliability. 

 

 
 

 

 

 

 

 

 



10 
 

Pyetjet që shtrohen/hipotezat 

 

1. Si ka funksionuar komunikimi i institucioneve të Republikës se Kosovës me rastin e 

paraqitjes së pandemisë Covid-19, me theks të veçantë institucionet shëndetësore gjatë 

pandemisë Covid-19 në muajt mars-qershor 2020? 

2.  Çfarë mesazhesh janë përdorur për ta arritur efektin masat e vendosura për parandalim të 

përhapjes së sëmundjes?  

3. Cilat kanale janë përdorur për të përçuar mesazhe te publiku? 

4. Kush ka komunikuar me publikun nga institucioni? 

5. A ka pasur IKShP ose MSh strategji komunikimi në fillim të pandemisë Covid-19? 

6. Si ka qenë koordinimi ndërinstitucional në komunikim me publikun?  

 

Hipoteza kryesore 

- Organizimi i komunikimit të institucioneve shëndetësore me publikun në mungesë të 

akteve normative, strategjive institucionale për komunikim në raste të krizave shëndetësore 

ka shkaktuar probleme në zhvillim të saktë dhe të drejtë të komunikimit.  

 

Hipotezat ndihmëse: 

1. Moskoordinimi ndërinstitucional në thirrjet për zbatim të masave gjatë komunikimit me 

publikun ka bërë qe të shkaktojë refuzim për kohë të caktuara të zbatimit të masave.  

2. Në bazë të mënyrës së komunikimit me publikun të institucioneve është parë mungesa e 

një rregullimi ligjor apo strategjie të komunikimit nga institucionet gjegjëse. 

Hyrje  

 

Rreziqet shëndetësore po bëhen gjithnjë e më shumë një komponent i diskursit publik. Në epokën 

e informacionit, shoqëritë moderne demokratike po evoluojnë si "shoqëri të dijes" (Robin Mansell, 

Uta Wehn, 1998). Vendimmarrësit gjithnjë e më shumë pritet të miratojnë politika më transparente 

dhe qasje pjesëmarrëse ndaj komunikimit të rrezikut dhe menaxhimit të rrezikut (Pfeiffer, 2006). 

Mbi këto Kosova ka të vendosur në parimet kushtetuese transparencën dhe llogaridhënien, me të 

cilat i obligon institucionet për komunikim të vazhdueshëm me publikun. Andaj në përballjen e 

parë si shtet i ri me një pandemi, një nga sfidat ka qenë ajo e komunikimit me publikun për rrezikun 

që i kanosej shëndetit të popullit. Kjo nënkupton diskutim me qytetarët për burimet e shumta të 

pasigurive në komunikimin e rrezikut të qeverisë. 

Në raste krizash në shëndet publik, pas menaxhimit të rrezikut, analizës së rrezikut, komunikimi i 

rrezikut është shtyllë në vete e cila luan rol të rëndësishëm për parandalim dhe tejkalim të krizës. 

Komunikimi përfshin gamën e kapaciteteve të komunikimit që kërkohen, punonjës të përgatitur, 

plane, strategji dhe procedura të cilat paraqesin gatishmëri për reagim dhe rikuperim të një 

ngjarjeje të rëndë shëndetësore publike. Vendimmarrja shtetërore e sektorëve të shëndetit dhe atyre 

mbështetëse krijon mekanizmat e informimit, i përgatit dhe i mban të gatshme për të reaguar në 

kohë mbi secilin rast rreziku që paraqitet.  

Rreziqet shëndetësore janë komplekse, paraqesin sfida për çdo shtet e jo vetëm për ato shtete që 

përballen për herën e parë. Ato kanë shumë të panjohura në fillet e shfaqjes, disa janë të papritura 

dhe të pandashme si ndryshimet klimatike, organizmat e modifikuar gjenetikisht (OMGJ), 

terrorizmi dhe pandemitë (për shembull, SARS, gripi H1N1, ebola etj.). Këto janë bërë tema të 

rëndësishme shqetësuese për mbarë botën. Shumë burime pasigurie lidhen me këto rreziqe qoftë 

për shkak të mungesës së njohurive për shkaqet, pasojat dhe probabilitetin e tyre, ose për shkak të 

paqartësisë nga të dhënat kontradiktore ose interpretimet divergjente të të dhënave nga ekspertët. 

Komunikimi shpeshherë rrit ose zvogëlon ndjenjën e pasigurisë dhe rrezikut.  

Në secilën situatë, duke përfshirë edhe atë të rreziqeve shëndetësore, sugjerohet për debat të hapur. 

Për këtë arsye institucionet e fushës duhet ta përmirësojnë mekanizimin e komunikimit të rrezikut 

dhe të ruhet besimi në institucionet rregullatore të rrezikut. Mbështetja për këtë pikëpamje bazohet 

kryesisht në argumente me arsye, dhe ka pak literaturë që ofron mbështetje empirike (Branden B. 

Johnson, 2003). Për të eksploruar si e vlerësojnë qytetarët diskutimin e pasigurisë në komunikimin 

e rrezikut të qeverisë ka nevojë për më shumë të dhëna të cilat janë të vështira të vlerësohen saktë 

në kohë. Studimi mbi të cilin bazohet ky punim do të hulumtojë kuptimin e komunikimit të 

institucioneve të shëndetësisë, gjegjësisht Ministrisë së Shëndetësisë dhe Institutit Kombëtar të 

Shëndetit Publik të Kosovës me publikun për periudhën e parë të muajve të pandemisë. A 

funksionon mirë dhe sipas planit komunikimi i rrezikut sipas pritshmërive të sektorëve përkatës të 

komunikimit lidhur me procesin e publikimit të informatave dhe diskutimit të pasigurive? Më 

konkretisht, cilat burime të pasigurisë duhet të komunikohen dhe pse, kur dhe si duhet të 

komunikohen këto? 

Në punim komentohen dhe zbërthehen teoritë dhe modelet përkatëse për urgjencën e komunikimit, 

përballja me rrezikun brenda komuniteteve të tyre. Një përshkrim të hollësishëm mbi përcaktimin 

e komunikimit të rrezikut, të ndjekur nga karakteristikat e rrezikut për të përmbledhur se si frika e 

perceptuar dhe familjariteti mund të ndikojnë në mesazhet e rrezikut që jepen nga institucionet. 

Përgatitjen ndërinstitucionale në fazat e gatishmërisë, reagimit dhe rikuperimit, para dhe në nisje 

të pandemisë në vend. Qasjet e komunikimit të paraqitura a ishin krijuar fillimisht për një fazë të 

përballjes me ngjarjet? Do të ofrohen njohuri të vlefshme që i bëjnë ato veçanërisht të përshtatshme 

për të njohur përballjen e parë të një shteti modern me pandemi. 

